
Segunda carta del apodstol San

Pablo a
Timoteo

Pablo escribe a Timoteo _
1As Pabloat bah acu ayin carit uch cuihsuro. Bah

Timoteo acu ayin cuihsuro. Asan Sir ajc cutar
Jesucristo chihta ehcuquibro. Isat Jesucristo chihta
cdcayat isan Sir jor itin wajacro. 2 Timotéou, bahra
as acura wacjan wanro. Ajat bah sehnacro. Sirat
Tetat cat, Cara Jesucristoat cat bah sehndac etar
ajat bah cuitar conro. Bah obir yajcayta acu bah
cuécuti acu bah ohbac itayta acu conro.

Dando testimonio de Cristo

3 Ajat Sir quin bah cuitar conro. Ricar cat ch-
eycar cat bah cuitar conro. Bahat Sir chihta ay
cajac etar Sir quin “oquéy,” wacaro. As cohtinat
Sir tamo sihwar eyta ajat cat eyta séhwaro. Asan
Sir ub cahmar bitara séhwata bintara ajat eyta
séhwaro. 4Ajatbah tamo séhwatan, bahan as racar
ojocro. Eyta sehwar bah tihra racatro. Asbah owar
tihryatan, as ahni rehcdtaro. 5 Ajat ititan, bahat Sir
tamoan urd istandc cuitar séhwaro. Récaji behma
cac Loidat urd istandc cuitar eyta séhwajacro. Bah
ab Euniceat cat eyta séhwajacro. Ahra ajat ititan,
bahat cat eyta séhwaro. 6 Eyta cudcayat ajat bah
quin wacaro. Ajat récaram bah cuis otar ajmar
atcar chdjacro. Eyta chdcayat bah quin Sirat im
urdn ajcan wijacro. Eyta wijac etar acsar sinwi.
7 Sirat is ayu rehquin acui urd witiro. Eyta cuat is

uran ajcan cuit rehcayta acu cat, cahujin sehnac
chacayta acu cat, urd bar ititi acu cat wijacro.

8 Eyta bijira bah ayu rehti jawi. Jesus chihta
rooti cuar ehcuwi. Asan Jesus chihtd ehcwayat
ques icar cdrcel icar tunjacro. Eyta cuar bahat
uw cac cahmar as ajca bar chati jawi. As ruhwur
eyta, Uwatan bah cat eyta ruhwata Oraro. Eyta cuar
ayu rehti jawi. Cuatan Sir chihta ehcuwi. Sirat
im chihtd ehcun acu bah quin uran cuit wicataro.
Etar ey chihtd ehcuwi. 9 Sirat is cuitar wajacro.
Is siujacro. Ima uwa chaquin cdjacro. Isan ura ay
chaquin cdjacro. Isat ur ay yajdac étari catiro. Cuatan
ima ura cuitar cdjacro. Jesucristoat isat Sir tayar
yajac ques is cuécuti cuar siujacro. Anto cajcanican
chati cudcayat, Jesucristoat is siwin acu waquir
chdjacro. 10Uchicri cuat echi siwin wajac etar ahra
Jesucristo cajc uch cuitar wijacro. Wiquitrun uw
Siujacro. Jesusan uwat Sir tayar yajaquey tunin
acu chinjacro. Etar biyinat ey chihta rahcyat suta
bareyra. Cuat Jesus chihtd cut uw cuacur Sir jor
bur cut suw cut ohbac itay beydyqueyra. 11 Chihta
ey beyin acu, siwin acu, ehcun acu as cdjacro.
12 Ajatan ey chihtd ehcuc ques, ey chihtd siwic
ques, uwat as ruhwuro. Ruhwu cuar, as ayu
réhtiro. Cuatan ajatan bi tamo séhwactara, eyan
ajatan itro. Jesucristo eyan eyro. Ajat ey ojcor
conro. As ajc siwayta acu conro. Ajat ititan, eyat as
obir yajcaro. Ajat ey chihta ehcwayatan as obir ya-
jcaro. Cabar tinyat cat im eyta obir yajcayqueyra.

13 Ajat bah quin ehcujdqueyan caba ehcujacro.

Eyta cudcayat bahat cat tehmoti siwi. Jesucristo
tamo sehwar ey siwi. Jesucristo sehnac chaca

rabar ey siwi. 14 Sirat bah ur icar chihtd wijac
ey tehmoti jawi. Chihta tehmoti acu Sir Ajcan
Camuran Eyat bah cuitar yajcayqueyra. Im Ajcan
Camuran Ey Sirat is ur icar chdjacro.

15 Bahat fititan, Jesucristo chiwa Asia cajc cut
bin bahndaquinat as istir yehw te bahjacro. Serin
Figelo cat, Hermogenes cat asi jor bin ahra as
ajca bar bahjacro. Eyta bahjacan bahat cat itro.
16 Cuat Onesiforoat as obir yajacro. As wahitay
wijacro. Onesiforo cuitar cat ey owar itquin cuitar
cat conro, Sirat eyin obir yajcayta acu. As cdrcel
icar tunjac cuar, Onesiforoat rooti cuar as obir
yajacro. 17 Cuat eya usar Roma pueblo wiquir, as
bisartara Urojocro. As istic 0cso tas urojocro. Istir car
as obir yajacro. 18 Eyta bira ajat ey cuitar Sir ojcor
conro. Cabar tinyatan Sirat ey siwayta acu conro.
Ey ruhwuti obir yajcayta acu conro. Bahat itit cat,
ajat itit cat, eyat Efeso pueblo cuitar as cuitar ay
yajacro.

2

Un buen soldado de Jesucristo

1Wacju, bahra uran cuit chawi. Jesucristoat bah
sehndc rehcayat ura wijacro. Eyta wijaquey cuitar
acsar cat cuit sinwi. 2 Ajat bah cucdj acat, owar
bin cucaja acat chihta ehcujaqueyan bahat cahujin
quino cat ehcuwi. Acsar cat im eyta tehmoti
ehcwata bin quino ehcuwi.

3 Bahan Jesucristo ajc cutaran siwquib yehn-
jacro. Eyta bijira uwat bah ruhwata cuar, Sir
chihtd ehcun acu tan uwi. 4 Siratan bah quin bi
yajc ayictara, bahatan chiht istiy séhwati cuar eyta

yajwi. Bah cat soldadoin eyta chawi. Soldadoinat
imar cara chihta cuitar wdcati yajquir eyta ba-
hat cat eyta wacati yajwi. Eyta yajcayat, Siran
ahni rehcdyqueyra. 5 Sir chihtd ehcwayat cat im
eyta tehmoti ehcuwi. Bahat cat cuéhsuquinat ya-
jquir eyta yajwi. Cuéhsuquinat cahujin burbar
yajquin acu cuehsic chihta chajac cuitar cuehsro.
Cuéhsuquinat yajquir eyta bahat cat bitara yajcata
bintara eyta yajwi. Sir chihtd bitara ehcwata
bintara eyta ehcuwi. Ehcwata bin ehcutieyra ¢Sirat
behma técuajaqui? 6 Sir chihta ehcwdy yehnyat
cat ohca sinti ehcuwi. Chiy cdquinat yajquic oj-
cor sehwawi. Chiy cdquinat ira racar reht ohca
sinti yajquir eyta, bahat cat Sir chihta eyta ohca
sinti ehcuwi. Ohca sinti ehcwayat, Siratan bah
acuan yarsa tdnayqueyra. 7 Ajat waquey tamo
séhwawi. Eyta séhwayat, Sirat uran bowan cuit
Wicayqueyra. As chihtd bahnac orac rahcuayta acu
ura wicayqueyra.

8 Jesucristo tamo bahan tan chinti séhwawi. Je-
susan chinjac cuar sicor estaji yehnjaquey tamo
séhwawi. David bomcar Jesus tamo séhwawi. Ey
chihtdn ayro. Ajat uw quin ey chihta siwro. 9 Ey
chihta ehcuc ques icar, uwat as ruhwuro. As carcel
icar tunjacro. Besin tunir eyta, as catum eyta tun-
jacro. As carcel icar eyta tunjac cuaquir, cahujinat
Sir chihtd acsar im eyta ehcuro. 10 As ruhwu cuar,
as conti tan ucaro. Cahujin Sir uw yinata eyin
racar reht as tan ucaro. Eyinat Jesucristo tamo
sihwayta acu Sir chihtd wacati yajcaro. Jesucristo
tamo sihwayatan, éyinan siwayqueyra. Jesucristoat
eyin siuyat, éyinan Sir jor cuacur bur cut suw cut

ltayqueyra Sir jor eym cat carin ymayqueyra Eyta

Cudcayat Uwatan eyin tamo Sir sasa sihwayqueyra.

Eyta chihtara ajat Sir chihta wdcati yajcaro.

11 Uwat waqueyan uni wacaro: Is cat Jesucristo
chihtd ques sdacayatan, is cat ey jor cuacur
Itayqueyra. 12 Uwat is ruhwu cuar, isat Jesus
chihtd wacati tan ucayat, is cat ey jor carin
yindyqueyra. Cuatan isat “Jesucristo is acu
carai batro,” wacayat, eyat cat “Eyinra as
uwi batro,” wacdyqueyra. 13 Isatan Jesu-
cristo tamo séhwati wacac tacat, Jesucristoat
im eyta tehmoti ay yajcaro. Eyatan uw
cayar yajca bareyra.

Un trabajador aprobado

14 Bahat siwata bin quino bucoy bucoy ehcuwi.
Sir ub cahmar bahat ajc uni cuitar uchta wawi:
“Chihta ajquir chihtd ajquir ques icar rahra rahra
wayu sdcati jawi,” wawi. Wayuqueyra icur acui
batro. Eyta wayuyeyra, suwat rahra rahra ur ay
bar yajcajaqui? ¢Eyta wayua rahquéyinatra Sir chihta
waca téjequi? 15 Sir ub cahmar ay jaquin acu
behma cuitatrun ay yajwi. Eyta yajcayat bah
cahujin cahmar ayu rehti chécayqueyra. Sir chi-
hta cat tehmoti ehcwdyqueyra. 16 Cuayir tewyat
rahcti jawi. Uwat ey rdhcyeyra, Sir chihta bar
waca téyqueyra. Acsar acsar ur ay baran cuit
yajcdyqueyra. 17 Cuayir tewic rahcuir cuitar awan
uw ura bar tehmotaro. Semar semar ur ay baricar
dyataro. Serin Himenéoin chihtd, Filétoin chihta
cuitar uwan ur ay bdr icar ayro. 18 Himenéoin
Filétoin éyinat Sir chihta bar tehmojocro. Sir chi-
hta tehmor éyinat wacaro: “Uw Sdcajaquin Sicor

estaji yinic cab bar chac bahjacro,” wacaro. Eyta
waca rabar cuayir tewro. Eyta tewyat chiwa
cahujinat ey rahcro. Eyta tewquey rahcuir car
éyinat Sir chihtdn waca bahcaro. 19 Cuatan Sir
imat wajaqueyrun téhmojotro. Sir chihtd im eyta
rehcaro. Chihtd uchtaro: “Uw biyinatan Sir tamo
sihwactara, Sir imatan éyinan itro.”  Uch cat
Sir chihtard: “Blyinatan ‘isan Jesucristo chiwaro,’
wacdyatan, €yinatan ur ay bar yajquic etataro.”

20 Sir chiwa bitara chécatatara sinin acu uch
sthwawi. Carin usar soya tamo sihwawi. Carin

usar oro toca cat chero, Yera ruca cat chero. Tabir
ruca cat chero. Baycur cat chero. Oro toca sar

carin quin ira wicaro. Cuatan baycur sar rurum
chdcaro. Sir chiwa cat éytaan wanro. Chiwa rican
cuantiro. Chiwa cahujin eyin quin Sir ima chihta
siw ayro. Cuatdn cahujin quinora canar eta cuti bi
yajc ayro. 21 Chiwa ima ur icar ur ay bar bi bahnéc
etyat, bes yajtiityat, tecuas sinti ityat, Sir chihta ay
rahcyat, Sirat eyin quino canar ayan cuit bi yajc
ayro. Cahujinat chihtd ay ydjcajar eyan eyin quino
yajc ayro. Sirat eyin quin bi yajc ayictara, éyinat
caba yajcataro.

22 Eyta cudcayat sibijinat ur ay bar yajca raca isor
eyta bahra eyta yajca racar isoti jawi. Cuatan
bahatra Sir tayar yajti, ura chi ituwi. Sir tamo

cat séhwawi. Uw catum sehndc chawi. Tecuas
cat tecuas yajti jawl. Biyinat ur istanac cuitar Sir

ojcor conyat, éyinan eyta itro. Eyin itir eyta bah
cat eyta ituwi. 23 Cuayir tewquin owdar wayuti
jawi. Uwat cuayir teway yinyat bahatra eyin
ria cati jawi. Eyin owar wayuyeyra, ¢rahra rahra
tecuay yinajaqui? 24 Sir chiwa, Cara chiwa uw

owar rahra rahra tecuan acui batro. Cuatan bah-
naqum ajcd ji beyataro. Uw cat caba siwataro. Uw

cat técuati siwataro. 25 Eyat ima quehsuquin acu
turti cuaran ajc uni cuitar siwataro. Turti cuaran
ajc uni cuitar siwyat quehsuquin imar ur ay bar
tehmota Oraro. Sir ajc cut tehmota Oraro. Ur ay
bar tehmoyatra Sir tamo sihwataro. Chihtan ay bi
yajcdtaro. 26 Eyta tehmoyatra, Sir chihtd cdcayatra,
Sisrdm ohnor siwayqueyra. Récaram Sisramat eyin
cdjaquinro. Ima chihtd yajc ayin acu cdajaquinro.
Eyta cajac cuar, bahat eyin quinoan turti cuar ajc
uni cuitar wacayat, éyinat Sisradm chihtd eti teta
Oraro.
3

Como sera la gente en los ultimos dias

1 Uch rahcwi. Cabar tina cab cu racayat
uw bitara Utara cudcayqueyra. 2 Uwat cahujin
tamo sihwati cuar imdr tdmoa sthwayqueyra. Ray
racar, ira racar, oya racar isOyqueyra. Imaran
bahnaquin cuit wacdyqueyra. Imaran cahujin
cuit sihwayqueyra. Cahujin quino ajc ahsin
tewayqueyra. Imar tetin, abin quehsur cat ajca
béar chécayqueyra. Cahujinat uw acu ay yajc
tacat, rahrara ruhwdayqueyra. Ay yajac sihwa
béareyra. Cabar bar tina cab cu racayat uwat Sir
tamo cat sihwati chacayqueyra. 3 Cahujin cat ajca
bar beyayqueyra. Cahujin cat etiti ruhwayqueyra.
Cahujin cat rioyqueyra. Ur ay bar icar ayayqueyra.
Sihwati cuar uw ruhwdayqueyra. Urd ay eyin
quehswdyqueyra. 4 IWwoquin cayar yajcdyqueyra.
Ay sihwati ura bar itayqueyra. Imaran ayan cuit
sihwa sacayqueyra. Imaran ahni rehquin acu bitar

utar ahsin yajcdyqueyra. Cuat Sir tamora sihwa
bdreyra. > Eyinat uw ubot “Ajat Sir tamo séhwaro,”
wacdyqueyra. Eyta waquic cuar ey chihtd cuitar
yajtiro. Eyta bira, bahat uw eyta bin owar ténati
jawi. 6 Uw eyta binra cahujin usar rauwir itro.
Eyta rauwir ima chihtd wiwin quino siwro. Wiwin
eyin urd batro. Wiwin eyin imarat ur ay bar yajac
tamo sihwac rehquit urd cuacaro. Eyta rehquit
icuran biyan bahnac ur ay bar yajca racar isoro.
7Icur bi chihtad tewiquey sinay yinro. Eyta cuar
chihtd sinata bi ey sintiro. 8 Récaram cuiquin Janesat
cat, Jdmbresat cat Moisés ajca bar chajacro. Janesat
cat, Jambresat cat Moisés ajca bar chaquir eyta, aha
cat uw ur ay bar binat chihtad uni queney ajca
bar bécaro. Uw eyin urd batro. Sir tamo sehwac
waquic cuar, eyta cat batro. 9 Eyta cuar eyta tewic
éyinat cahujin bitdch cayar ydjcajatro. Eyin ura
bar téwican cahujinat istataro. Récaram Janes cat,
Jambres cat ura bar tewic uwat istir eyta, ah cat
eyta istataro.

El tiltimo encargo de Pablo a Timoteo

10 Timotéou, ajat siwjacan bahatdn itro. As

bitara itictara bahatdn itro. As uran bitdratara
itro. Ajat Sir tamo séhwacan itro. Cahujinat

ruhwayat asa turti itchacan bahatan itro. Ajat
uw cahujin sehnacan itro. Sir chihtd wacati tan
ujac itro. 11 Uwat as ruhwu yehwjacan itro. As
cuac yarjacan itro. Antioquia pueblo cuitar, Ico-
nio pueblo cuitar, Listra pueblo cuitar as ruhwu
yehwjacro. Eyta cuar uwat as ruhwuyat, Sirat
as slujacro. Asan bitar utar cuajac cuar Sirat as
siujacro. Bahatdn eyta itro. 12 Eyta cat isat ititan,

biyinan Jesucristo chihta cuitar it cun rehcayatan,
éyinan uwat ruhwdyqueyra. 13 Cuatdn ur ay bar
eyinatan acsar ur ay baran cuit yajcdy yindyqueyra.
Sucuar ahsinan cuit teway yindyqueyra. Eyinat
uwan cuit cayar yajcdyqueyra. Eyta cat imarwan
cayar yajcayqueyra.

14 Cuatdn bah urara eyta chati jawi. Ura bitara
binat bah quin Sir chihtd siwjactara, bahatan itro.
Eyta bira chihtd sinjaqueyra wdcati jawi. Chihta ay
cajac tehmoti jawi. 15 Bahatan sasar echi cuar, ah
biht ocso tas Sir carit ayan cuit bi sinay raujacro.
Sir carit cuitar, urdn bowan cuit yehnataro. Ey
cuitar Jesucristo tamo sehway yehnataro. Ey tamo
séhwayat, Sirat bah siwayqueyra. 16 Carit eyan bah-
nacan Sirat ima camur cuit cuihsu ayjacro. Eyta
Cudcayat, carit eyan cuitar uw quin siwataro. Uw
quin ajc uni cuitar yarsa wacataro. Uw quin ay bar
yajquic et yarsa dyataro. Uw quin ay it dyataro, carit
ey cuitar. 17 Ey cuitar eyta yajcayat, Sir sasat bitar
utar ur ay yajquic sinataro.

4

1 Ajat bah quin wacaro. Sir cac cahmar, Jesu-
cristo cac cahmar bah quinoan uchta wacaro. Je-
sucristo eyat uw urd wahitayqueyra. Uw sdcajaquin
ura cat, estaji bin ura cat wahitayqueyra. Jesu-
Cristoat eyta istir catrun, ey ques cuécwayqueyra.
Cahujin cuitatra wacayqueyra. Jesucristo sicor
cajc uch cuitar eyta yajcay wicayqueyra. Cara
yehnayqueyra. Eyta etar ajat bah quin uchta yajc
ayro. 2 Sir chihtd uw quin ehcuwi. Bahatan chati
siwi. Uwat rahcuic cun tacat rahcuic cun bar tacat

im eyta bahnac ehcuwi. Eyta ehcwa rabar ay yaj-
cayta acu tewi. Ay bar yajcayat cat ajc uni cuitar
wawi. Eyta waquir car ay it aywi. Eyta ehcwa
rabaran, waca rabaran turti siwi. 3 Itchareht
yajcajareht chihta uni bi siwyat, uwat rahcui cun
bar rehcayqueyra. Rahcti cuar imarat icur ya-
jca racar isOctara eyta yajcayqueyra. Eyta rehquit
biyinatan “icuran biyan yaj cuntar eyta yajwi,”
Wwaqueyinan uwat imdar siwquin cacayqueyra. 4 Eyta
caquir Sir chihtd uni eyra bar waca téyqueyra.
Waca ter car, ruiyin chauwa rahcuay yinayqueyra.
> Eyta bijira bahra wdcatian urd ji ituwi. Sir chihta
ehcwayat ques icar uwat bah ruhwc tacat ehcun
acu tan uwi. Acsar acsar uw istiy quin, istiy quin
Sir chihta ay bi ehcuwi. Sirat bah quin yajc ayjacan
bahnacan yarsa yajwi. Tehmoti yajwi.

6 Ahra ajat Sir sehndc etar uwat as yauwin wac-
aro. Ahra asra chinic cab cu rajacro. Sirat as
cuacur bequic cab cu rajacro. 7 Sirat as quin yajc
dyjacan, ajat ur istandc cuitar bahnac caba yajc
tihrjacro. Sir chihta ajat bahnacan yarsa wacati
tehmoti yajacro. 8 Eyta cudcayat ahra Sirat as quin
ayan cuit bi wiquin acu yajc chdjacro. As cuquic
cahmor yajc chéjacro. Ima chihtd ay yajaquin quin
Wicata ey wicayqueyra. Sirat uw ura wahitqueyat as
quin wicayqueyra. Jesucristo sicor cajc uch cutar
wicayat, eyta wicayqueyra. As istir quinoi witiro.
Cahujin quino cat eyta wicayqueyra. Biyinan Jesus
sehna reht ey wic acor ityatan, eyin quino cat eyta
Wicayqueyra.

Instrucciones personales

9 As quin in rawi. Behmd cuitatrun rawi.
10 Demas Tesalonica pueblo bijacro. Ur ay bar
binat yajquir eyta Démasat cat eyta yajca racar
rehquit as istir yehw te bahjacro. Crescentein cat
Galacia cajc cut Sir chihtd ehcway bijacro. Tito
cat Dalmacia cajc cut ehcway bijacro. 11 Eyin bey
yiroran, as owaran Lucasan étanro. Eyta cudcayat,
bah in rawi. Raquin yehnyat, Marcos cat bahti
yehw rowi. Marcosat as cuitar yajcayqueyra, Sir
chihtd ehcun acu. Eyta bira Marcos yehw rowi.
12 Tiquicoan cat usari batro. Ajat ey Efeso pueblo
cun dyjacro. 13 Bah racayat as siricaja cat rowi. As
siricaja erar Carpoin usi bahjacro. Troas pueblo
cuitar bahjacro. Carit cat erar bahjacro. Carit
buror chac bahjaquey bahti yehw rowi. Uma
Orojoc carit buror chac bahjaquey cat tan chinti
rowi.

14 Yera Oroquib Alejdndroatan asan cuit
ruhwujacro. Alejandroat as ruhwu tayar ques
Sir imat cuécwayqueyra. 15 Isat chihtd ehcwayat,
Alejandroat quehsujacro. Bah cat ey cahmar yaji
ituwi. ¢Behma cat ruhwajaqui?

16 Carin cac cahmar cajc uch cutar ajmarat bitar
yajactara ehcujacro. Récaji ajat eyin cac cahmar
tewyat rehrati as cuitar icuri watiro. Bahnaquinat
as cuitar wati cuar as istir cham bdahjacro. Istir
cham bdhjaqui ques icar Sirat cuécuti acu conro.
17 Cuat Cara Jesucristoat as jor etiti chdjacro. As jor
etiti chaquir uran to wijacro. Ima chihta tewayta
acu wijacro. Judio bar bin bahnaquinat Jesus chihta
rahcuayta acu as quin ura wijacro. Jesucristo as
jor cuacayat uwat as bar yauwata cuat, eyat as

siujacro. 18 Eyta cudcayat ajat ititan, uwat bitara
Utara as cuaquin yehnyat, Cara Jesucristoat as bar
siwataro. Eyat siwayat, as icrati cuaca bareyra. Ey
jor cuacuritay beyin acu as siwayqueyra. Iman cara
rehquey cutar itay beyin acu siwayqueyra. Uwat ey
tamo ayan cuit sihwawi. Ey ojcor ay wawi. Bur cut
suw cut eyta wawi. Amén

Saludosy bendicion final

19 Ajat Priscain tamo, Aquilain tamo séhwaro.
Eyin quino eyta wawi. Onesiforoin tamo cat
séhwaro. Eyin quin eyta wawi. 20 Erdstoan Corinto
pueblo cuitar bahjacro. Trofimora yar rehjecro.
Eytayaric etar ajat Mileto pueblo cuitar tan jaquin
acu cham bahjacro. 21 Anto barai rauti cuat
owdr echi rawi. ¢Riwat séroat behmar tunajaqui?
Eubuloat cat, Pudenteat cat, Linoat cat, Claudiat
cat, chiwa bahndaquinat cat bah tamo sihwac wac
ayro. 22 Ajat bah cuitar Sir ojcor conro. Bah
urd wicayta acu conro. Sirat bah racar reht obir
yajcayta acu conro.

